
2020-ci il sentyabrın 27-də Ermənistan silah-
lı qüvvələrinin cəbhəboyu törətdikləri genişmiqyaslı 
təxribatlara cavab olaraq, Azərbaycan Ordusu əks-
hücum əməliyyatına başladı. Vətən müharibəsi təxminən 
30 illik işğala son qoyulması və ərazi bütövlüyümüzün 
bərpası ilə nəticələndi. Müzəffər Ali Baş Komandan  
İlham Əliyevin rəhbərliyi ilə qazanılan möhtəşəm Zəfər 
tariximizə qızıl hərflərlə yazıldı.

***
Prezident, Ali Baş Komandan İlham Əliyevin 

rəhbərliyi ilə Müdafiə Nazirliyinin Mərkəzi Komanda 
Məntəqəsində operativ müşavirə keçirilib. 

***
Prezident İlham Əliyev “Euronews”, CNN-Türk tele-

viziyalarına müsahibə verib.

***
Dövlətimizin başçısı Rusiya Federasiyasının Prezi-

denti Vladimir Putinə telefonla zəng edib. Ölkə rəhbəri 
Rusiya Prezidentini ad günü münasibətilə təbrik edib, 
Rusiyanın inkişafı və firavanlığı naminə dövlətçilik 
fəaliyyətində ona yeni uğurlar arzulayıb.

Vladimir Putin göstərilən diqqətə və təbrikə görə 
Azərbaycan Prezidentinə minnətdarlığını bildirib.

Telefon söhbəti zamanı dövlət başçıları Ermənistan–
Azərbaycan Dağlıq Qarabağ münaqişəsi ilə əlaqədar 
yaranmış vəziyyəti müzakirə ediblər. 

***
Müdafiə Nazirliyi Ermənistan ordusunun məhv edil-

miş döyüş texnikasının siyahısını açıqlayıb: sentyab-
rın 27-dən oktyabrın 7-dək düşmənin 250-dək tank və 
digər zirehli texnikası, 270-dək artilleriya, yaylım atəşli 
raket sistemləri, minaatanı, 60-dək hava hücumundan 
müdafiə vasitəsi, 11 komanda-idarəetmə və komanda-
müşahidə məntəqəsi, 8 silah-sursat anbarı, 150-dək av-
tomobil texnikası və 1 ədəd “S-300” zenit-raket komp-
leksi məhv edilib.

*** 
Müdafiə Nazirliyi Ermənistan hərbçilərinin döyüş 

meydanında qoyub qaçdıqları texnikaların videogörün-
tüsünü paylaşıb.

*** 
Cəbhənin müxtəlif istiqamətlərində gedən döyüşlər 

zamanı Azərbaycan Ordusunun endirdiyi zərbələr 
nəticəsində düşmən xeyli itki verib. Müdafiə Nazirliyinin 
məlumatına görə, düşmənin 10-dək tankı, 6 ədəd D-20 
topu, 1 ədəd “Akasiya” özüyeriyən artilleriya qurğusu, 
30-dək avtomobil texnikası və xeyli sayda canlı qüvvəsi 
məhv edilib. Ermənistan ordusunun 1-ci və 7-ci alayının 
müdafiə xətlərində yerləşən bölmələrinin bir qrup əsgəri 
döyüş mövqelərini özbaşına tərk edərək fərarilik edib.

*** 
Ermənistan silahlı qüvvələrinin yaşayış 

məntəqələrimizi ağır artilleriya qurğularından və raket 
sistemlərindən intensiv atəşə tutması nəticəsində həlak 
olmuş mülki şəxslərin sayı 30-a, xəsarət alanların sayı 
isə 143-ə çatıb, 427 evə və 66 mülki obyektə ciddi ziyan 
dəyib.

*** 
“Azərkosmos” ASC işğaldan azad olunmuş Suqovu-

şan ərazisinin “Azersky” peykindən əldə edilmiş təsvirini 
yayıb.

“Xalq qəzeti”

Qarabağ öz tarixinin ən şərəfli dövrünü yaşayır
Azərbaycanın ən qədim yurd yerlərindən olan tarix yaddaşlı 

Qarabağ bu gün yeni şərəfli, sevincli dövrünü yaşayır. 
Xalqımızın qələbə, zəfər qüruru ilə bu məkan yeni şövqlə, 

yeni eşqlə tikilib-qurulur. Cəbrayıl, Füzuli, Zəngilan, Qubadlı, Şuşa, 
Ağdam, Kəlbəcər və Laçında erməni faşizminin dağıtdığı, yaraladığı 
bütün tarixi, maddi-mənəvi abidələr yenidən canlandırılır. Bu gün 
Qarabağ xanlığının banisi Pənahəli xanın, xanlıqda müxtəlif illərdə 
hakimiyyətdə olmuş hökmdarlar – İbrahimxəlil xanın və onun oğlu 
Mehdiqulu xanın, həmçinin Mehdiqulu xanın qızı Xurşidbanu Natəvanın 
30 il sızlayan, əzab çəkən ruhları sevinir. Prezident, Ali Baş Komandan 
İlham Əliyevin Qarabağa hər gəlişi bu şəxsiyyətlərin ruhuna bir 
dinclik gətirir, bu qədim yurd yerimizin Azərbaycana mənsubluğunu, 
“Qarabağ Azərbaycandır!” nidasının həqiqətə, reallığa əsaslandığını 
bir daha təsdiqləyir. Aylı-ulduzlu bayrağımızın bu diyarın dağlarında, 
çöllərində uzun bir zaman məsafəsindən sonra yenidən dalğalanması 
isə haqq-ədalətin heç vaxt, heç vədə itməyəcəyi, məğlub olmayacağı 
inamını daha da möhkəmləndirir. 

Prezident İlham Əliyev və birinci 
xanım Mehriban Əliyevanın Ağdam ra-
yonuna növbəti səfərləri çərçivəsində 
Pənahəli Xanın Sarayında və İmarət 
Kompleksində görüləcək işlərlə tanış 
olmaları yaddaşımızı yenidən təzələdi, 
o dövr tariximizi bir daha bizə xatırlatdı. 
Pənahəli xanın Ağdamı tikib-qurmasını, 
onun təbiətən sarsılmaz qala kimi yarat-
dığı Şuşanın Azərbaycanın milli memar-
lığı, şəhərsalma mədəniyyəti ənənələri 
əsasında inşasına misilsiz töhfələr 
verməsini yada saldı. 

Erməni vandalizminə məruz qalan 
tarixi-memarlıq abidələrindən biri olan 
Qarabağ xanlığının banisi Pənahəli xa-
nın sarayında bu tarixi şəxsiyyətlə yana-
şı, xanlıqda müxtəlif illərdə hakimiyyətdə 
olmuş hökmdarlar – İbrahimxəlil xanın 
və onun oğlu Mehdiqulu xanın qəbirüstü 
türbələri, həmçinin Qarabağın sonuncu 
hakimi Mehdiqulu xanın qızı Xurşidba-
nu Natəvanın məzarları olub. 

Dövlətimizin başçısı və birinci xanı-
mın Xurşidbanu Natəvanın abidəsinin 
açılışında iştirak etmələri fonunda isə 

erməni faşizminin həmin türbələrlə, 
məzarlarla bağlı törətdiyi dəhşətləri bir 
daha gözlərim önünə gətirdim. Belə ki, 
Ağdam Ermənistan silahlı qüvvələrinin 
işğalı altında olduğu zaman erməni 
barbarları tərəfindən şəhərin İmarət 
qəbiristanlığında Xurşidbanu Natəvanın 
məqbərəsinə qarşı vəhşilik əməlləri 
törədilib, onun dəfn edildiyi məzar 
tamamilə dağıdılıb, sümükləri qəbrindən 
çıxarılaraq aparılıb… 

Bu məqamda onu da xatırladım 
ki, Qarabağ xanlığının əsasını qoyan 
Pənahəli xanın Ağdamdakı sarayı da 
vandalizmə məruz qalıb. Tövlə kimi 
istifadə edilən həmin sarayda inək və 
donuz saxlanılıb. 

Prezident İlham Əliyevin müvafiq 
tapşırığına əsasən, artıq bu kompleksin 
bərpası işlərinə başlanılıb. Komplek-
sin ilkin konsepsiya layihəsi İtaliyanın 
“ArtCloud Network International s.c.r.l.” 
şirkəti tərəfindən hazırlanıb.

* * * 
Tarixi şəxsiyyətlərimizə qar-

şı törədilən vandallıq, yaşayış 

məntəqələrimizə, maddi-mədəni 
abidələrimizə düşmən münasibət, bir 
sözlə, insanlıqla bir araya sığmayan 
vəhşi əməllər təkcə bu şəhərlə bitmir. 
İşğalçı Qarabağ və ətraf rayonların 
demək olar ki, hər qarışını xarabalığa 
çevirib, təbii sərvətlərimizi talan edib. 

İndi Qarabağ və Şərqi Zəngəzurun 
kənd və şəhərlərində düşmənin barbar-
lığı hər qarışda nəzərə çarpır. Bu gün 
azad edilən torpaqlara səfər edən hər 
bir əcnəbi qonaq da erməni vəhşiliyinin 
təzahürlərini öz gözləri ilə görür. 

* * * 
Qələbə ilə başa çatan Vətən 

müharibəsindən dərhal sonra 
dövlətimizin başçısı tərəfindən işğaldan 
azad olunan şəhər və rayonlarımızın 
bərpası qarşıya mühüm vəzifə kimi qo-
yuldu, “ağıllı şəhər” və “ağıllı kənd”lərin, 
qeyri-yaşayış komplekslərinin in-

şasına başlandı. Əhalinin dayanıq-
lı məskunlaşması, rahat yaşayışı 
məqsədilə həmin ərazilərdə nəqliyyat, 
sosial və biznes infrastrukturlarının ya-
radılması dövlət siyasətinin prioritetləri 
sırasında yer aldı. 

İkinci Qarabağ savaşından ötən iki 
il ərzində Qarabağ və Şərqi Zəngəzur 
iqtisadi rayonlarında dövlətimizin baş-
çısının güclü siyasi iradəsi ilə geniş-
miqyaslı bərpa-quruculuq layihələri 
həyata keçirilib və bu, hazırda da da-
vam etdirilir. Prezident İlham Əliyevin 
Ağdam rayonuna səfəri çərçivəsində 
yeni çəkilən Bərdə–Ağdam avtomobil 
yolunun tikintisi ilə, Pənahəli Xanın Sa-
rayı və İmarət Kompleksində görüləcək 
işlərlə tanış olması, daha sonra rayo-
nun Eyvazxanbəyli kəndində Atçılıq 
Nəsilartırma Mərkəzinin, üç kəndin – Xı-
dırlı, Kəngərli və Sarıcalının kəndlərinin, 
şəhərin daxili yol və kommunikasiya 
şəbəkəsinin, City Hotel mehmanxa-
nasının, keçmiş məcburi köçkünlər 
üçün inşa olunacaq 470 mənzildən 
ibarət yaşayış məhəlləsinin, şəhərin 
dəmir yolu və avtovağzal kompleksinin 

təməlqoyma mərasimlərində və Xurşid-
banu Natəvanın abidəsinin açılışında 
iştirak etməsi də dövlət başçısının bu 
məsələni xüsusi diqqət və nəzarətində 
saxlamasının bariz ifadəsidir. 

Böyük Qayıdış proqramı 
uğurla həyata keçirilir 
Prezident İlham Əliyev Ağdam 

səfərindən bir gün sonra – oktyabrın 
5-də Azərbaycan Milli Şəhərsalma Fo-
rumundakı çıxışında belə bir beynəlxalq 
tədbirin bu şəhərin bir zamanlar yerləşdiyi 
məkanda keçirilməsinin təsadüfi olma-
dığını vurğulayıb. Dövlətimizin başçısı 
vaxtilə coşqun, firavan həyat yaşayan, 
genişmiqyaslı tikinti-quruculuq işləri ilə 
ərazisi getdikcə genişlənən bu qədim ya-
şayış məskəninin 30 illik işğal dövründə 
vandalizmin qurbanına çevrildiyini, 
yerlə yeksan edildiyini, bu vəhşiliyin bu 
yerə gələn hər kəsin ilk andan diqqətini 
çəkdiyini bildirib. Ölkə rəhbəri daha 
sonra deyib: “Ağdam Birinci Qarabağ 
müharibəsindən sonra, işğal illərində da-
ğıdılıb. Bütün binalar sökülərək, daşları 
oğurlanaraq satılıb, viran qoyulub...”.

Azərbaycan Prezidentinin çıxı-
şında vurğulandığı kimi, indi Ağdam-
da təkcə yarıdağılmış yeganə tikili – 
Cümə məscidinin binası qalıb. Digər 
bütün yaşayış evləri, infrastruktur, 
müqəddəs məkanlar və məzarlıqlar isə 
yer üzündən silinib. Məscidin yarıdağıl-
mış vəziyyətdə saxlanılmasının səbəbi 
isə bu tarixi tikilinin minarələrindən 
müşahidə aparmaq, Azərbaycan Ordu-
sunun potensial hərəkətini görmək üçün 
istifadə etmək olub. 

Dövlətimizin başçısı çıxışında Ağ-
dam məscidinin təhqir olunmasına dair 
foto və video sübutların mövcudluğu-

nu, işğalçının bu inanc yerində donuz 
və inək saxladığını, ümumiyyətlə, azad 
edilən ərazilərdə yerləşən ümumilikdə 
67 məsciddən 65-nin barbarlığın qurba-
nına çevrildiyini xatırladıb. 

Bu məqamda ölkə rəhbərinin çıxı-
şında toxunduğu bir məsələ ilə bağ-
lı onu da qeyd edək ki, İkinci Qara-
bağ müharibəsində əldə olunan tarixi 
zəfərdən sonra respublikamız Qarabağ 
və Şərqi Zəngəzurda erməni faşizmi-
nin xaraba qoyduğu yaşayış sahələrini 
sürətlə bərpa edir. Lakin Ermənistan 
sürətlə aparılan bərpa-quruculuq 
tədbirlərini, sülhyaratma təşəbbüslərini, 
necə deyərlər, özünə bağışlamır. Bu 
səbəbdən təxribatlarını davam etdirir, 
təcavüzkar siyasətinin tərkib hissəsi 
olan minalama “döyüşünü” həyata ke-
çirir. 

Bütün bu əməllər xalqımızı sülh 
yolundan döndərmir, düşməndən 
təmizlənən torpaqlarımızı gülüstana 
çevirməkdən çəkindirmir. Azərbaycan 
liderinin siyasi iradəsi, qətiyyəti ilə 
Qarabağ və Şərqi Zəngəzur bu gün 
sürətlə yenidən qurulur, respubli-
kamızın hər hansı bölgəsində ya-
şayan keçmiş məcburi köçkünlərin 
doğma yurd-yuvalarında ləyaqətlə 
məskunlaşması üçün müasir layihələr 
uğurla gerçəkləşdirilir. Ağalı kəndinin 
salınması, artıq bu müasir yaşayış 
məntəqəsində sakinlərin rahat yaşama-
ları qeyd edilən fikrin bariz nümunəsidir. 
Bu həm də Böyük Qayıdış proqramına 
uğurla başlanılması deməkdir. 

Vaqif BAYRAMOV,  
“Xalq qəzeti” 

Vətən savaşının on birinci günü

Azərbaycan Milli Şəhərsalma  
Forumu işini davam etdirib

Oktyabrın 6-da ADA Universitetində Azərbaycan Milli Şəhərsalma Forumu 
mədəni, ekoloji və iqtisadi mövzularda sessiyalarla davam edib.

AZƏRTAC xəbər verir ki, Forumun ikinci 
günündə şəhərlərin ekoloji cəhətdən davamlı 
inkişafı, mədəni və tarixi irsin münaqişədən 
sonra bərpası, "ağıllı" və "yaşıl" yeniliklərə 
doğru, "yaşıl iqtisadiyyat" kimi mövzulara 
toxunulub, bu istiqamətlərdə müzakirələr 
aparılıb.

Qeyd edək ki, ilk Milli Şəhərsalma 
Forumu 44 günlük Vətən müharibəsi zamanı 
işğaldan azad edilmiş Qarabağ və Şərqi 
Zəngəzur iqtisadi rayonlarında aparılan 
şəhərsalma, bərpa və quruculuq işlərinin, 
burada tətbiq olunan texnologiyaların, unikal 

təcrübənin və Azərbaycan həqiqətlərinin 
dünya ictimaiyyətinə çatdırılmasında xüsusi 
əhəmiyyət kəsb edir.

Qırx dörd ölkədən 130-dan çox 
nümayəndənin, ümumilikdə isə 400 nəfərdən 
çox iştirakçının qatıldığı Azərbaycan Milli 
Şəhərsalma Forumu şəhərsalma sahəsində 
dünyanın müxtəlif ölkələrindən olan sahə 
mütəxəssislərinin təcrübələrinin bölüşülməsi 
və dayanıqlı inkişafın təmin edilməsi üçün 
əməkdaşlıq əlaqələrinin genişləndirilməsi 
baxımından da nadir və uğurlu platformadır.

Beynəlxalq insan hüquqları müdafiəçiləri 
Ermənistanı Xocalı soyqırımını tanımağa çağırıblar

Oktyabrın 6-da BMT İnsan Haqları Şurasının 51-ci 
sessiyası çərçivəsində “Etiraf və barışıq: sülh və 
ədalət yolunda vətəndaş cəmiyyəti dialoqunun rolu” 
adlı seminar keçirilib.

AZƏRTAC xəbər verir ki, BMT-nin 
Cenevrədəki Ofisində keçirilən və 
“Xocalı: Barışıq üçün etiraf et” Koalisi-
yası tərəfindən təşkil olunan tədbirdə 
“Srebrenitsa Anaları” İctimai Birliyinin 
sədri, tanınmış hüquq müdafiəçisi 
Munira Subaşiç əsas məruzəçi kimi 
çıxış edib. O, Srebrenitsa və Xoca-
lı soyqırımları arasında bənzərliyə 
diqqəti çəkərək, təəssüflə bildirib 
ki, Ermənistan rəhbərliyi Qarabağ 
münaqişəsi zamanı baş vermiş ən 
kütləvi qırğına görə məsuliyyəti hələ də 
qəbul etməyib. Bu isə postmünaqişə 
dövründə iki xalq arasında dayanıqlı 
sülhün əldə olunması qarşısında əsas 
maneələrdən biridir. “Etibar olmadan 
barışıq ola bilməz, həqiqət təsbit ol-
madan isə etibar bərqərar ola bilməz”, 
– deyən Munira Subaşiç Ermənistanı 
keçmişi ilə hesablaşmağa çağırıb.

Koalisiyanın təşəbbüskarı, Soyqı-
rımı və Kütləvi Qırğınlara Qarşı Bu-
dapeşt Mərkəzinin sədri Giorgi Tatar 
çıxışı zamanı uzun illər davam edən 
Qarabağ münaqişəsinə 2020-ci il 10 
noyabr tarixli atəşkəs razılaşması ilə 
son qoyduğuna və xalqlar arasında 
sülh üçün tarixi şansın yarandığına 
diqqəti çəkib. Bu ilin əvvəlində ATƏT 

platformasında təsis olunan Koalisi-
yanın bu məqsədə xidmət edəcəyini 
deyən sabiq diplomat bildirib ki, yalnız 
Ermənistan Xocalı soyqırımını tanıya-

cağı və iki ölkənin cəmiyyətləri ara-
sında bu mövzuda səmimi dialoqun 
bərqərar ediləcəyi halda, sülh etibarlı 
və davamlı ola bilər.

Tədbirin təşkilatçılarından biri, 
Fransanın Vicdan Azadlığı Uğurunda 

Koordinasiya Mərkəzinin prezidenti 
Tyeri Valle Azərbaycan–Ermənistan 
sərhədində ötən ay baş vermiş qar-
şıdurmadan sonra erməni sosial me-
dia seqmentində azərbaycanlılara 
qarşı “daha bir Xocalı yaşatmaq” 
çağırışlarına diqqət çəkib. Bunu 
Ermənistanda Xocalı mövzusuna 30 
il ərzində qoyulan qadağanın nəticəsi 
kimi qiymətləndirən fransalı hüquq 

müdafiəçisi vurğulayıb ki, Ermənistanı 
Xocalı sindromundan qurtarmağın za-
manıdır.

Daha sonra çıxış edən İtaliya 
Helsinki Komitəsinin sədri, professor 
Antonio Stanqo, Danimarka İnsan 

Hüquqları İnstitutu Şurasının üzvü 
Başi Qureyşi XX əsrdə baş verən 
qətliamlar və xalqlar arasında barışıq 
təcrübəsindən danışıblar. Ekspertlər 
qeyd edib ki, bütün müharibələr son-
da sülhlə bitir, lakin münaqişələr 
zamanı törədilmiş insanlığa qarşı 
cinayətlər uzun illər xalqlar arasında 
münasibətləri zəhərləyir.

Natiqlər beynəlxalq təcrübədə 
“keçid ədaləti” modelinə uyğun ola-
raq cinayəti törətmiş tərəfin ilk olaraq 
faktı qəbul etməsini, onu ört-basdır 
etməməsini, ağrılı mövzular ətrafında 
tərəflər arasında dialoqun qurulması-
nı sülhün əldə olunmasında mühüm 
vasitə kimi qiymətləndiriblər.

Tədbirdə Koalisiya üzvləri 
tərəfindən aparılan müzakirələr 
nəticəsində qəbul edilmiş 
Kommünikedə  Ermənistan rəhbərliyi- 
nə Xocalı soyqırımını tanımaq çağırışı 
ifadə olunub. Həmçinin Ermənistanın 
və Azərbaycanın vətəndaş 
cəmiyyətləri arasında birbaşa dialoq 
prosesini başlatmaq üçün Koalisiya 
üzvlərinin yaxın zamanlarda bu iki 
ölkəyə səfərlərinin təşkil olunacağı 
vurğulanaraq, onların hökumətlərinə 
səfərlərə şərait yaradılması üçün 
müraciət edilib. Kommünikedə 
beynəlxalq təsisat və insan hüquqları 
təşkilatlarına müraciət olunaraq, 
Koalisiyanın məqsədlərinə dəstək 
vermək barədə çağırış da öz əksini 
tapıb.

